
        
            
                
            
        

    
	Дашдоржийн Нацагдорж

	 

	ТҮҮХИЙН ТОВЧ

	 

	“Цагаан бамбарууш хэвлэлийн газар” Улаанбаатар хотноо 2006 онд эрхлэн хэвлүүлсэн "Дашдоржийн Нацагдорж Бүрэн зохиол - дэд дэвтэр" номоос

	 

	Төв аймгийн Д. Нацагдоржийн нэрэмжит Төв номын сангийн захиалгаар

	 

	“Цагаан бамбарууш” хэвлэлийн газар 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БИЧИГ ҮСЭГ ХЭРХЭН ДЭЛГЭРСНИЙ ТОВЧ ТҮҮХ

	1

	 

	Эрт цаг дор хүмүүн төрөлхтөн хэлэлцэх ярих болсноос хойш соёл боловсрол нь нэлээд нээгдсэн бөгөөд улмаар үзсэн зүйлүүдийг тэмдэглэх ба хэлсэн зүйлүүдийг мартах үгүйн тул бичиг үсэг зохион хэрэглэхийн нөхцөл тохиолджээ. Үүнд, тэр үе дор бичиг үсэг зохиох явдал тутам тулгар байсан учир эдүгээ цаг дор хэрэглэж буй лугаа адил боловсон үсгийг хэрхэн зохион чадах аж. Тиймийн тул түүний нөхцөл нь анхан эхлэхүй дор аливаа үзсэн дүрсийг үлгэр авч зурах зэргээр үүсгэсэн бөгөөд басхүү тэр цаг дор цаас, бэх, үзэг, бийр зэрэг бичгийн хэрэгсэл ч байсан үгүй тул мод ба холтсон дээр хутга, шөвгөөр сийлэх зэргээр тэмдэглэн байжээ.

	Христосын өмнө долоон мянган онд Нил мөрнийг дагаж Египет улс мандан, Христосыг төрөхүйг хүртэл байсан нь энэ улсыг хүн төрөлхтний соёлыг нээсэн хэмээдэг бөгөөд амьтан ба ургамал, юмсын зэрэг аливаа нүдээр үзсэн бодис зүйлээс үлгэр авч, дуурайлган зурсан элдэв дүрст зураг бичгийг анх зохион хэрэглэсэн буй. Дараагаар Ази тивийн баруун өнцөг Дундад далайн эрэг дээр Египетийн зэргэлдээ эдүгээгийн Палестины орчим агсан Финик хэмээх худалдаачин улс дөрвөн зүг дор явж, худалдаа хийсэн бөгөөд худалдааны явдал тэмдэглэхийн тулд чихэн дор сонсох аясыг дагуулан, нүдээр үзэх дүрсийн орон дор 22 үсгийг Христосын өмнө хоёр мянган жилийн орчим зохиосон. Энэ нь дэлхий дээр эн тэргүүний цагаан толгой мөн болно. Үүнд, еврей нар энэхүү анхны цагаан толгойг финик зохиосон бус, харин манай еврей нар зохиосон бөгөөд юун хэмээвээс, тус еврей Египет лүгээ дайн хийсний улмаас баригдан, Египетийн нийслэл дор суусан еврей нар он жил удах тутам Египетийн соёл лугаа танилцаж, тэдний зохиосон зураг үсгээр үлгэр авч, шинэ цагаан толгойн үсгийг зохиосон нь хожим Финик авч дэлгэрүүлсэн юм хэмээдэг боловч шинжлэгчдээс түүнийг хараахан магадаар аваачаагүй бөгөөд гэвч еврей нар болбоос сэцэн сэргэлэн улс тул үнэн байх ч магад үгүй хэмээлцдэг нь бас буй. Юун ч болов,  чингээд финикийн зохиосон цагаан толгойгоос үлгэрлэсэн үсэг зүг бүр дор тархсан бөгөөд финикээс урагш Африк дор Гофта, Абиссини зэрэг улсууд авсан ба зүүн тийш Сири, Сириэс Согд, Согдоос Уйгур, Уйгураас Монгол дор уламжлан ирсэн нь, Монголоос Манж авсан буй. Мөн Сириэс зүүн хойш Армян, хуучин Түрэг зэргийн хэдэн овог аймаг дор одсон болох ба бас Финикээс Араб, Еврей, шинэ Перс зэргийн улсууд авсан ба Арабаас уламжлан шинэ Түрэг авчээ. Финикээс баруун хойш Грек авсан бөгөөд грек үсэг хойш ба зүүн хойш славян хэлтэн (серб, болгар,  чехословак, өмнө словак, польш, украйн, орос) зэрэг дор дэлгэрснээс гадна баруун тийш Ром улс Грекийн хуучин үсгийг авч зохиосон цагаан толгой нь латины цагаан толгой мөн агаад энэ нь бүхүй л баруун ба дунд Европ дор роман хэлтэн (итали, португал, испани, франц, румын) ба герман хэлтэн (англи, голланд, дани, швед, герман, норвег зэрэг)-ий дунд дэлгэрчээ. Жич Америк тивийг анх Испанийн Христоф Колумба хэмээх хүн нээснээс, тэнд Европын хүмүүс орж, соёл дэлгэрсэн ба Өмнө Америк дор их төлөв испаниар, Умард Америк дор их төлөв англиар ярьдгийг дагаж бүхүй л Америк дор мөн латин үсэг дэлгэрсэн буй. Түүнээс латин хэл нь эрдэм соёлын хэл болсон ба үсэг нь ийнхүү олон газраа дэлгэрсэн учир Балтын далайн эргийн Литва, Латви зэрэг улс ба Зүүн Европын славян хэлтэн их төлөв болон зарим нэгэн урал алтайн хэлтэн (финлянд, венгри)-ээс латин үсгийг авч хэрэглэсэн бөгөөд сүүлийн үе дор дорно зүгийн Түрэг, Перс, Азербайжан зэргийн улсууд үсгүүдийг латинчилсан ба мөн Тагна Тува, Буриад Монгол, манай Монгол дор хүртэл латинчлах явдлыг үүсгэн оролдож буй. Ийм дээрээс энэхүү үсэг зайлш үгүй интернационалын үсэг болсон хэмээхээс гадна үсгийн түүхийг чинагш мэдсүгэй хэмээвээс баруун Ази дор Тигр мөрний хөвөө дор мандсан Ассирийн хадаасан үсгээс хуучин Перс ба Энэтхэг, Төвөд, жич Бирм, Сиам, Аннам зэргийн тэр зүгийн улсууд дор дэлгэрсэн болох бөгөөд энэхүү хадаасан үсгийг Ассири өөрсдөө зохиосон хэмээдэг боловч энэ нь мөн Египетийн зураг бичгээс авсан бололтой хэмээн зарим этгээдээс эргэцүүлдэг авч хараахан түүний хаанаас гарсныг энэ хир шинжлэн олоогүй мэт. Жич, Хятадын зураг бичиг Дундад улс дор дэлгэрч энэхүү бичгийг Япон хэвээр нь авсан боловч катагана, хирагана хэмээх үеийн аялгуут үсгийг тусгай зохиож хавсруулан хэрэглэнэ. Солонгос улс мөн хятад бичгийг дуурайж өөрийн цагаан толгойг зохиосон буй. Хятад бичгийг хятад өөрсдөө зохиосон хэмээх боловч баруун газраас ирсэн хүн зохиож өгсөн хэмээх нэгэн үг буй нь хэрвээ үнэн болбоос мөн Египетээс гарсан бололтой.

	Иймийн тул эл бичиг үсэг дэлгэрсний түүхийг зонхилсон эрдэмтдээс хэдэн зуун жил дор шинжлэн шалгасаар буй бөгөөд тэдний мэдсэн байдал төлөв ийм болохыг товчлон бичив.

	 

	(1931)

	Олон ард түмэн нийтээр өөрийн Монголын түүхийг уншиж танилцан, үндэсний улс төрийг улмаар мандуулах дор тус болгосугай.

	Шинжлэх ухааны хүрээлэнгийн түүхийн тасаг дор боловсруулан бүхий хуучин, шинэ хэрэглэгдэхүүнийг баримтлав. Оны тоог Чингисийн төрсөн оныг хэрэглэж бичсэн бөгөөд урагш хойш тоолов. Чингис европын 1162 оноо төржээ. Энэ жилээс 774 оны өмнө болой.

	 

	СУДАР БИЧИГ ДОР АНХ ТЭМДЭГЛЭГДСЭН ЭРТНИЙ ЦАГ

	Чингисийн өмнө 3858 оноос эхлэн байсан эртний Нангиадын гурван Хуангийн эцсийн Хуанди-ийн үе бидний монголын эртэс өвгөс Шан Рун3 Шуан Иуй4 хэмээх нэртэй Умард газраа шувуу, гөрөөсөн мэт дураар сэлгүүцэн явжээ. Чингисийн өмнө 2927 оноос 2283 он хүртэл тогтнон байсан Нангиадын Шан улсын үе, Хэюүн эи ео5, Жүн Жүндаг Хү-бээн Жан Юань Хэнүн Ий ео зэрэг олон монгол аймаг Нангиадын умар хязгаарыг удаа дараа эсэргүүцэн байлдах зэргээр довтолдог байжээ. 

	Чингисийн өмнө 2283 оноос 1366 он хүртэл тогтнон байсан Нангиадын Ёоу улс лугаа Юүн дай6 монгол байлдаж, эзэн Ёоу7 ванг алж, хатан Бушайг8 авснаар Ёоу улс Вэнгий9 газар нүүж, зүүн Ёоу улс болов хэмээжээ.

	Түүнээс Нангиад долоон идэрхэг хэмээх улс болж харилцан тэмцэлдэх үес Дүн ху Линь ху зэрэг монгол аймаг тэднийг халдан сочоох тул Ян, Жоу, Чинь10 гурван улс хүчин хавсарч эсэргүүцэн, хойд зах дор халхавч болгон, урт цагаан хэрмийг үүсгэн байгуулжээ.

	 

	 

	ХҮННҮ УЛСЫН ҮЕ

	Чингисийн өмнө 1416 оноос 1367 он хүртэл тогтнож байсан Нангиадын Цин11 улсын Ши Хуанди бээр хойд газрын Ху хэмээх Монгол аймгийн довтлохоос хамгаалж, Түмэн газрын цагаан хэрмийг уртатган, тасархайг холбож байгуулав. Ху нь Хүннүгийн нэгэн хэсэг. Үүнээс Хүннү улс хүчирхэг болов. 

	Чингисийн өмнө 1370 он дор Хүннү улс (Монголын эн тэргүүний улс)-ын анхны хаан Түмэний хөвүүн Модун ширээнээ суугаад олон монгол аймгийг нэгтгэж, их улсыг байгуулав. 

	Чингисийн өмнө 1367-1186 он хүртэл тогтнож байсан Нангиадын Хан (Баруун Хан) улс лугаа байлдан дийлж, гүнжийг авав. Зарим үе найрамдаж, зарим үе эвдрэн авай. Эцэс дор цагийн аюул тохиосон ба Хан улс арга хэрэглэснээр Хүннү тав тасарч, харилцан сөнөөлцсөөр Зүүн, Баруун хоёр болж, бас дараа Умард, Өмнөд болж, Өмнөд нь Хан улс дор орж, Умардын зарим нь Сяньбийн монгол аймагтай нэгдэв. 

	Зарим нь баруун хойд зүг явж явсаар Европ тив дор орж, тэндхийн олон улс ба Ромын их улсыг сандруулжээ.

	Чингисийн өмнө 1068 он дор Их Хүннү улс ийнхүү эвдэрсэн билээ. Гэтэл Хүннүгийн нэгэн ноёны булшийг Төв аймгийн Ноён уулын газар Монголын 15 дугаар оноо олсон нь сонирхолтой эдлэл зүйл нэлээд гарсан нь Улсын төв музей дор буй ба 1935 оноо Чехословак улсын нутгаас тэнд оршиж агсан Хүннү хааны хүүрийг төмөрлөг хайрцаг дор баялаг эрдэнийн хамт агуулж булсныг олж нээгдүүлжээ. 

	 

	СЯНЬБИ УЛСЫН ҮЕ

	Чингисийн өмнө 1011 оноо Тань Шихуай хэмээх нэгэн мэргэн баатар чадалтай хүнээр Хүннү улсын нэгэн хэсэг монголчууд Сяньбийн уул дор одсоны эздийн дотроос гарч, урьдаар Сяньбийн иргэнийг нэгтгэн, Нангиадыг сандруулж байжээ. Хэдэн хаан уламжилсны хойно Мужун Гуаны12 үе дор Янь улс хэмээгдэж, Хүннүгийн угсааны Жоу улсыг дийлэн, нэр сүр мандаж, Солонгосыг дагуулан авсан боловч эцэс дор үр хүүхэд нь дотроо эвдрэлцэж, таван хэсэг Янь улс байгуулан, түдэл үгүй Чингисийн өмнө 918 оноо мөхөв. 

	 

	ТОБА13 ИХ ЮАНЬВЭЙ14 УЛСЫН ҮЕ

	Чингисийн өмнө 900 оноо Мао хэмээгч нэгэн маш цэцэн баатар эр Сяньби улсын харьяат байсан Тоба овогт Сау Тао15 аймгийн тэргүүлэгч нарын дотроос гарч, 36 аймаг ба 99 овогтныг захиран явсаар Тоба Юанвэйгийн их улсыг байгуулжээ. 

	Маогаас хойш олон хаан суусны хойно улсыг төрлийн дотор гурав хуваав. Түүний үхсэний хойно мөн төрлийн И Лу дахин нэг улс болгож Тэнгэр уулнаас Хянган уул хүртэлх газрыг байлдан дагуулав. Түүний хойчийн хойчих хаан Ши Эй16 сууринаа суугаад Янь17 Хэйн18 хоёр улсыг авч, Дундад улсыг төвшитгөн, улсын нэрийг Юань Вэй хэмээн, Хатаны голын чанад нийслэллэв.

	Чингисийн өмнө 746 оноо Ши Иүй Хуанди өргөмжлөгдөв. Дээд сургууль байгуулав. Түүний сууринаа шилжүүлсэн Дүегийн дараах Ши Юун умард дор мянган газар цэрэг хөдөлгөж, Жу жан аймгийг байлдан, Нангиад улсыг сочоон явжээ. 

	Чингисийн өмнө 666 оноо Шунь-ий ач хөвүүн хоёрдугаар Хун, Нангиад газар гүнээ орж нутагласан үеэс Тобагийн их улс нь Нангиадын их улс болон хувирсан буй.

	Чингисийн өмнө 664 оноо тайж Шунь эрх тэмцэж, нууц хуйвалдаан удирдсан боловч ноёдын хамт цаазаар аваачигдав. Түүнээс дотоод дор тэмцээн, гадаад дор босгол (бослого) дэгдэж хөдөлснөөр улс нь хоёр тасарч, зүүн баруун Вэй улс болоод бас хожим Жоу19, Чи20 хэмээх хоёр байв. Түрэгийн нөлөөгөөр тус тус мөхөв.

	 

	ТҮРЭГ УЛСЫН ҮЕ

	Чингисийн өмнө 620 оноос 420 он хүртэл Түрэг аймаг Монгол газар орон дор улс төрийг байгуулсны дотор манай монголын зарим нь багтаж явсан бүлгээ. Түрэг болбоос монгол бус боловч монгол лугаа гарал төрөл, улс төрийн явдал, нүүдлийн ахуй талаар их л ойролцоо явсан ба Монголын түүхнээ холбогдостой зүйлийг Монгол орноо үлдээжээ. Тэдний уул нутаг нь Сибирь орны баруун этгээд дор Эрчис, Обь хоёр мөрний хоорондох эртний Бараба хэмээх газар болой.

	Тэндээс Хүннү улс хүртэл зүүн өмнө зүг давшив.

	Чингисийн өмнө 621 оноо, тэдний Түрэгийн анхдугаар хаан Буман, Каспийн далайн эргээс Хянган хүртэлх газрыг эзлэн, улс байгуулж, Нангиадын Сүй улс дор алба барив. Чингисийн өмнө 577 оны орчмоос эхлэн Түрэг зүүн баруун хоёр анги болж, 50 жил орчим нангиадын мэхлэл дор харилцан байлдав. Чингисийн өмнө 543-255 он хүртэл тогтнон байсан Нангиадын Тан улс Түрэгийн тусламжаар бүтэв. Гэтэл Түрэг дор буурал тохиож, зарим тэргүүлэгчид нь урвасан зэрэг учраас Тан улс дор алба барих улс болж, хоёр анги хуваагдан, төлөөний сайдаар захируулав.

	Чингисийн өмнө 500 оны орчмоос Түрэгийн Элтэрэс хаан удирдан, өөрсдийн хуучин зоригийг эгүүлэн, Нангиадаас үлэмжхэн газрыг буцаан авч, Ази дор хүчирхэг их улс хэмээн, нэр сүрийг мандуулав. Түүний дүү Му Жо 25 жилийн турш илдийг хуй дор агуулсан үгүй байлдаж эзлэн авсан газар дээр Түрэгийн төрийг батаар байгуулж, Уйгурыг авч, Телесийн21 заримыг өмнө зүг хөөн, Нангиадын захиргаан дор агсан Түрэгийг эргүүлэн аваад тариа будааг олзолж, бас баруун зүг Хиргис, хар шар Түргеш, Харлиг, Согд зэрэг аймгийг дагуулав. Түүнээс дагах этгээд олон агсан авч сөрөг этгээд цөөхөн үгүй агснаар Му Жо22 бүгсэн цэрэг дор алагдаж, бас улс нь зуд гачиг дор эрсэдсэнээр бэрх тохиолыг хүлээв.

	Чингисийн өмнө 450 оны орчим дор Элтэрэс хааны угсаа Билгэ (Мугилан) ба мэргэн сайд Күльтеген Түрэгийг бэрх байдлаас мэргэн зөөлөн аргаар аварчээ. Чингисийн өмнө 430 оны орчим Күльтеген насан эцэслэж, дараа Билгэ хаан алагдаж, дотоодын самуурал болох дор Харлиг, Уйгур, Басмал Түрэгийг байлдаж дийлэн, хаан Бэмийг алав.

	Чингисийн өмнө 416 оноо тэд Түрэгийн улсыг сөнөөж, орон дор Уйгурын улсыг байгуулав. Түрэгээс Билгэ хаан, Күльтеген ноён хоёрын бичигт хөшөө хөгшин залуу хоёр Орхоны бэлчир дор байна. Элтэрэс хааны мэргэн сайд Тоньюкук ноёны хөшөө Улаанбаатарын зүүн өмнөхөн Налайх Баянцогт дор эдүгээ хүртэл буй.

	 

	УЙГУР УЛСЫН ҮЕ

	Чингисийн өмнө 416-321 он хүртэл Уйгур аймаг Монгол газар орноо улс төрийг байгуулсан нь холбогдол учир Түрэгээс ялгавар үгүй, ялангуяа Чингис хааны үе дор найрамдал соёлын талаар илүү бүлгээ. Уйгурын эзэлсэн газар нь бага боловч хүчин нь ядмаг үгүй тул Нангиадын Тан улсын Аиь Лүшак (хүннү хүн)-ыг хөдөлгөөн дор туслалцуулж агсан билээ. Уйгур нэгэнтээгүүр тэднийг туслан, нөгөөтээгүүр олзолно.

	Уйгурын мандсаныг өгүүлбээс, Чингисийн өмнө 414 оноо хаан ширээн дор суусан Моянчурын хөвүүн ба ач Идигиний үе бүлгээ. Эрх баригчид дотор самуун тэмцээн үргэлжилж, хэдэн үе болсны хойно Хүлүг хэмээх нэгэн сайн жанжин Харлиг Төвөд лүгээ байлдаж, нэр алдрыг гайхуулав. Чингисийн өмнө 356 оноо жанжин Хүлүг нас нөгчсөний дараа түүний хөвүүн ач нар хэдэн үе залгамжилсны хойно Гэса Тойра23 шадарчууд дор алагдсан дор Гой Тойра24 суурин суувч тэргүүлсэн сайд Гюй Лао Фу25 Хиргисийн Ачу хаанаар туслалцуулан, эрхийг авсан авч Ачу Уйгурын хаан, сайд хоёулыг алж, тэр үеийн нийслэл Хар балгасыг эзлэн батлан суув. Чингисийн өмнө 321 оноо Уйгурын хаант улсын төр ийнхүү мөхөв. Уйгур аваас мал ба ан гөрөөгөөр аж төрнө. Согд ба Нангиад лугаа худалдаа хийнэ.

	Уйгур бурхны шашныг Монгол дор үүсгэжээ. Хожим Чингис хааны үе дор анх уйгур бичгийг хэрэглэж агсан ба дараа түүнээс үлгэрлэн, монгол үсгийг зохиолгосон ажгуу. Уйгур үсгийг сийлсэн хөшөө одоо Монгол дор Хануй, Хүнүй хоёр голын бэлчир дор цутгагч Могой голын эхнээ Шинэ усан хэмээх газар байна. Түүн дор тэр үеийн Уйгур хааны явдлыг бичжээ. Сэлэнгийн хөвөөн дээр Баянбалгас хэмээх нэгэн хот байгуулсан нь Байбалигийн сүмийн ойр буй. Хиргис, Уйгурыг дийлээд Монгол газар орны дор нэгэн удаа хүчирхэг болон явсан хэмээвч хэдий хүртэл оршиж агсан нь тодорхой үгүй.

	Чингисээс нэлээд өмнө зайлан оджээ.

	 

	ХИТАН26 УЛСЫН ҮЕ

	Чингисээс өмнө 245 оноос 37 он хүртэл Монголын угсааны Хитан улс манджээ. Дээр дурдсан Тоба Юаньвейн их улс мөхсөний дараа монгол үндэстний нэгэн хэсэг Түрэг, Уйгур, Нангиад улсын дотор хуваагдан явсан хэмээвч тэдгээрийн дотроос эрэлхэг чадалтай хүн гарч явсан удаа буй. Тобагийн үе, эдүгээгийн Зуу-Удын чуулганы нутаг дор хоцорсон нэгэн хэсэг монгол тусгай нэрийг олж, Юйвэй хэмээх болсон түүний үлдэгдлийг Татаби хэмээхийг Нангиад Хи хэмээн нэрийдэх ба бас бус монголчууд нь Хитан нэрийн доор нэгджээ. Яван явсаар нэлээд үе өнгөрсний хойно Хитаны тэргүүлэгчдийн дотроос Елюй Элбуги27 (Элбуги) хэмээх нэгэн баатар хүн төрж, нэгэн үндэстний олон монгол аймаг ба Нюйжи хэмээх зүрчин (манж) аймгийг нэгтгэн хүчирхэг болов. 

	Чингисийн өмнө 245 оноо Елюй Элбуги өөрийг Хуанди хэмээн өргөмжилж Хитан хэмээх их улсыг байгуулан, эдүгээгийн Монгол орон ба Ляодун дахь зүрчин үндэсний Бөхай28 хэмээх улсыг эзлэн авчээ. Баруун дор тэлж, Тэнгэр уулын Уйгур Итэгүдийг нэгтгэв.

	Чингисийн өмнө 225 оны орчим Ган Жоугийн Уйгур ба Тангуд лугаа байлдаан хийжээ. Хитан улсыг анх байгуулсан Элбугийн хойчийг залгамжлагчид мөн хүчирхгийг мандуулсаар ирсэн нь тэдгээрийн үе дор Хитан улсын нэрийг Дай Ляо29 хэмээн халжээ.

	Чингисийн өмнө 202-65 он хүртэл тогтнож байсан Нангиадын Сүн улс лугаа удаа дараа байлдаж, зарим үе дийлж, зарим үе дийлэгдэвч эцэс дор дийлж, Сүн улсаас алба авсан ба Солонгосыг бүрмөсөн дагуулжээ. Бас Тангудын Ся улсаас алба авчээ. Түүнээс Зүрчиний шинэ хүчин дор автагдан доройтсоор авай. Чингисийн өмнө 37 оноо Зүрчин (манж)-ий Алтан улс дор эзлэгдсэн боловч Хитаны хааны төрөл болох Елюй Даши өөрөө ван болж, баруун тийш буруулан, Эрчис ба Аму мөрний хооронд уудам газрыг эзэлж, баруун Ляо улс хэмээн нэрийдэн явсан нь хожим Чингисийн үе дор төвшитгөн нийлэв. Хитан улсын хэл эдүгээгийн монгол хэл лүгээ их л ойролцоо. Дундад улсын бичгийг үлгэрлэн, гурван мянган тоот үсэг зохиож хэрэглэсэн ба бага их сургуулийг нээж, соёл боловсролыг хөгжүүлжээ.

	 

	АЛТАН УЛСЫН ҮЕ

	Чингисийн өмнө 37 оны үе дор Хитан, Ляо улсыг мөхөөсөн Нюйжи хэмээх Зүрчин (манж) аймаг үүнээс арваад жилийн өмнөөс хүчирхэг болж, тэргүүлэгч Агуда хэмээгч нь өөрийн биеийг Хуанди дор өргөмжилж, Хитан улсыг авсны дараацаагаар Нангиадын Сүн улсын умардыг эзэлжээ. Тэр үеийн Монгол, Алтан улсын хараат улс болсон авч хүчирхэг болон байлдсан тул Шипэнхэгээс30 27 цайзыг хасаж өгөн, тариа будаа үхэр хонь хүргэсүгэй хэмээжээ. Монголын ноёд эс хүлээн, Их Монгол улс хэмээн нэрийдэв. Ийнхүү Алтан улс лугаа байлдагчид нь Амбугай хаан, Хабул хаан, Чингисийн эцэг Есүхэйн үе бүлгээ.

	 

	ЧИНГИС ХААНЫ ҮЕ

	Чингисийн 1 оноо Европын 1162 дугаар он бөгөөд гуравдугаар жарны усан морин жилийн зуны тэргүүн сарын арван тавны өдөр Онон голын хөвөө Дэлүүн болдог толгойн газраа Есүхэй баатрын хатан Өэлүн эхээс нэгэн хөвүүн төрснийг Тэмүжин хэмээн нэрлэв. Есүхэйн есдүгээр үеийн өвөг Бодончараас эхлэн Боржгин овогтон болсон бөгөөд цөм Онон мөрнөөр нутаглаж, тэр хавийн Монгол аймгийг тэргүүлэн бүлгээ. Боданчарын арван нэгдүгээр үеийн өвөг Бөртэ чоно Чингисээс өмнө 1609 он дор Байгал нуурын хавь дор суун ажгуу. Эртний Сяньби, Тобануудын нэгэн Монголын үр болмуй. Түүний үе дараалсан тэмдэглэл түүхэн дор тодорхой амой.

	Чингисийн 9 оноо Есүхэй баатар хөвүүн Тэмүжинийг дагуулан, нагац олхонуудын хонхэрэйдийн Дайцэцэн лүгээ учирч, түүний охин Бөртэ үжинг гуйн тохиролцоод буцах замдаа татаарын хүмүүсийн хурим дор орсноо тэд хуучин өшөөг санаж, архин дор хор хольж өгснөөр зам зуур бие чилээрхэж, гэртээ ирээд наснаас нөгчсөнөөс хойш Есүхэй баатрын хуучин захирч асан олон аймаг, Өэлүн эх ба Тэмүжин, дүү нарыг шоовдорлон орхиж одов. Түүнээс мэргэн Өэлүн эх Онон мөрний өөд нүүж, хөвүүдээ зүдэн тэжээж, цэцэн үгсээр сурган хүмүүжүүлэв. Хэрхэн сурган хүмүүжүүлсэн нь үнэхээр ухаантай бүлгээ.

	Чингисийн 13 оноос эхлэн, тэр үе эдүгээгийн Монгол газар бусад Монгол аймгуудын зарим нь эцэг өвгийн өшөөгөөр Тэмүжинийг барьж хорлосугай хэмээн, зарим нь Тэмүүжиний морь малыг дээрэмлэн, зарим нь эхнэр хүүхдийг булаан доромжилж, зарим нь журмыг тэрслэн урвах буюу зарим нь Тэмүүжиний эрэлхэг чадалтай өсөж бүхийг үзээд эртхэнээ сөнөөхийг оролдох болсон учраас Тэмүжин бага наснаас зүдүүрийг үзэж, журмын нөхдийг олон, тэдгээр аймаг лугаа байлдан эхлэв.

	Чингисийн 28 он дор Тэмүжин өөрсдийн Монгол аймгийн тэргүүн болж өргөмжлөгдөв. Үүний өмнөхөн эцгийн анд Хэрэйдийн Ун хаан, өөрийн анд Жамухын тусламжаар мэргэдийг байлдан дийлсний хойно олон баатар эрс дагалдан ирсэн бүлгээ. Түүнээс хойш сарнин явсан ардууд нь дагаж ирэн үргэлжилсээр харин Есүхэй баатрын үе дор аснаас олон болов. Чингисийн 28-аас 45 он хүртэл Тэмүжин хорин найман наснаас уламжлан дийлж, хэсэг бүлгээр дагуулсаар байх дор өөр санаа агуулсан Жамухыг өргөмжилсөн Тайчууд, Хатагин, Салжиуд, Дөрвөн, Татар, Ихэрэс, Хонхэрэйд, Хорлон, Найман, Мэргэд, Ойрд зэрэг аймгийн 13 замын цэргийг дарав. Түүнээс Тайчуудыг 39 наснаа, Татарыг 40 наснаа, Хэрэйдийг 42 наснаа, Найманыг 43 наснаа, Мэргэдийн үлдэгдлийг 45 наснаа тус тус байлдан дагуулав.

	Чингисийн 45 наснаа түүний харьяат болсон олон Монгол аймгийн тэргүүлэгчид ахлагч нар ба дүү нар хийгээд сайдууд зөвлөж, Онон мөрний хөвөөнөө ордон байгуулж, мянган азаргын дэл сүүлээр хийсэн есөн манжлагат цагаан сүлд, дөрвөн манжлагат хар сүлд туг үйлдэж, улсын туг босгон, олон бүхнээр Тэмүжинийг тэнгэрээс заяат Чингис хаан хэмээн өргөмжлөв. Дорно дор Халх голын чанад дор, өрнө дор Эрчис гол, умар дор Байгал нуур, өмнө дор цагаан хэрэм хүртэлх газар дахь Монгол үндэстнийг ийнхүү нэгтгэн, Монгол хэмээх улсыг анх байгуулав. Гавьяатныг шагнасан ба засаг захиргааг эртнээс уламжилсан Монголын байдлаар болгож, соёл боловсролыг хүндэтгэн үзэв. Энэ үе Чингис хаан дор дөрвөн хатан, их хатан Бөртэ үжинээс төрсөн Зүчи, Цагаадай, Өгөөдэй, Тулуй дөрвөн хөвүүн, жич дөрвөн авхай буй. Өрлөг хэмээх баатар мэргэн сайд ес, хөлөг хэмээгч шадар баатар сайд дөрөв агсан бүлгээ.

	Чингис 46 насандаа Хэрэйдийн үлдэгдлийг агуулсан Баруун Ся хэмээх Тангуд улсыг байлдаж, алба авах болов.

	Дараах жил дор Зэв, Сүбээдэй нарыг баруун зүг илгээж, Найман, Мэргэдийн үлдэгдлийг нийлүүлж асан Хүчлэг хааныг байлдуулан, Хар Хятан улс дор буруулуулав. Бас ахмад хүү Зүчид цэрэг авхуулан, Тагна уулын нутаг Хим Химчиг хийгээд Енисей мөрний ойн аймаг хэмээн алдаршсан олон бага аймгуудыг эзлүүлээр илгээсэн дор тэд агт морь, ангийн үс барьж, дагаар оров.

	Чингисийн 48 он дор Хар Хятан улсад алба барих Уйгурын Итигүүд хаан Чингис дор дагаар ирэв. Мөн намар Тангуд улсыг дахин байлдаж, хараат улс болгов.

	Чингис 50 насандаа түшмэл Хубилайг томилон явуулж, Или, Балхаш хүртэлх газар орныг дагуулан авхуулав. Мөн энэ үе Харлаг Түрэгийн Арслан хаан Хятан улсын захиргаанаас гарч, Чингис дор авхайгаа хүргэн ирж дагав. Бас Алмалиг аймгийн эзэн дагав. Мөн оноо Зүрчиний Алтан улс Чингисийг Монголын эзэн болсныг үл зөвшөөрч, урьд ёсоор алба авах хэмээсэн учир дөрвөн хөвүүний зэрэг сайн баатраа авч байлдсаар 2-3 жилийн дотор Алтан улсын хэд хэдэн муж дор цөмрөн орж, Бээжинг шахамдуулсан дор Алтан улсын эзэн бачимдаж, охиноо хүргэн, морь мал, мөнгө илгээж, алба барих улс болов. Энэ үе Алтан улсын захиргаан дор байсан Монгол угсааны Хитанууд Монгол дор нийлэв.

	Чингис 54 насандаа босхал (бослого) хөдөлгөөн гаргасан Хорь Түмэдийг дагуулав.

	Чингис 55 насандаа Сүбээдэй баатрыг дахин баруун зүг илгээж, Найман, Мэргэдийн үлдэгдлийг дуусгав.

	Чингис 56 насандаа Өмнөд Сүн улс дор зарсан элчийг эс нэвтрүүлэв хэмээн, Алтан улсын зүг Мухулай цэцэн, Зэв ноён хоёрыг илгээж байлдуулан номхотгов.

	Чингис 57 насандаа Зэв ноён дор хоёр түмэн цэрэг авхуулан илгээж, Найман хааны хөвүүн Хүчлэгийг барьж алан, түүнийг агуулсан Хар Хятан улсыг дагуулсан бөгөөд үүнээс Монголын баруун хязгаар Сартуул лугаа залгажээ. Мөн он Солонгос улсыг дагуулан авч, алба барих хараат улс болгов.

	Чингис 58 насандаа Монголын илгээсэн элч ба худалдааны хүмүүсийг алсан баруун зүгийн Сартуул улсыг дайлаар мордож, долоон жил байлдан явсаар мөнхүү улсыг оруулав. Энэхүү улс аваас дорно дор Сыр мөрнөөс өрнө дор Ираны ихэнх газрыг өнгөртөл, умар дор Арал ба Каспийн далайгаас өмнө дор Синд (Инд) мөрнийг хүртэл агсан ажгуу. Чингис хаан олон шилдэг жанжин, дөрвөн хөвүүнээ авч мордсон боловч Монголын цэрэг арван таван түмэн, Сартуулын цэрэг дөчин түмэн бүлгээ.

	Чингис 59 насныхаа намар Сартуул улсын хил дээр хүрээд цэргээ дөрвөн зам хувааж, Отрар Зэркенд, Хожинт, Бухар хотыг чиглэн орж авсан билээ. Сартуулын сүлдэн Ала Аддин Самарканд хотоо орхиж зугтан явсаар үхсэн буй. Түүнийг нэхсэн жанжин Зэв, Сүбээдэй хоёр эсэргүүцсэн Азербайжан, Гүржийг эвдлэн, Кавказын уулыг давж, бас Аш (Алан), Лесхин, Черкес, Кипчакийг эсэргүүцэн байлдсаныг дарав. Бас Кипчак нар Оросын Киевийн ван Мэстислав нар лугаа нийлж найман түмэн илүү цэрэг байгуулан, Калка (эдүгээ Калчек) гол дээр учирсан дор Зэв, Сүбээдэй нар тулав.

	Чингисийн 62 он бөгөөд Европын 1224 оны 5 сарын 30-наа тийнхүү байлдан, тэднийг хүйс тэмтэрч, ноёдыг барилан, шалан доор хэвтүүлж, дээр нь найрласан бүлгээ. Жич. Сартуул дор султаны хөвүүн Жалил Аддин, жанжин Төмөр Мэлигийн хамт их л тэсвэрлэн байлдсан боловч эцэс дор нь дийлэгдэв.

	Чингисийн 63 оноо Жалил Аддин зугатсаныг Чингис нэхэж, Синд мөрний хөвөөнөө байлдсан дор тэр Энэтхэг дор буруулан одлоо.

	Чингис хаан ийнхүү Сартуул улсын зэрэг газрыг эрхэндээ хураагаад шинэ дагуулсан аймгийг захируулаар их хөвүүн Зүчийг үлдээв.

	Чингис хаан 64 насандаа намар цаг Туулын голын Хар Түнэ (шугуй)-ийн ордон дор хүрч буув.

	Чингис хаан 65 насандаа хавар цаг Тангуд (Ся) улсыг байлдав. Шалтгаан нь, Тангуд алба барих хараат улс болсноо няцсан ба Сартуулыг байлдахуй дор үл туслан басамжилсны тул буюу. Монголын цэрэг Хатаны голыг есөн удаа гаталж, олон хот цайзуудыг аван, Тангуд улсыг ихэд бачимдуулав.

	Чингисийн 66 оноо Тангуд (Ся) улс алт, мөнгө, морь, мал есөн есөн тоогоор бэлэг барьж, Монгол дор дагаар оров. Энэхүү улс төр цаг дор Нангиад ба Төвөдийн соёлыг авсан дээд сургууль ба эрдэмтэн оюутан олонтой нэлээд боловсон улс агсан бүлгээ. Мөнхүү оноо Чингис хаан Чин Сүй Сян хотын Өрнөд Сян мөрний тэнд ирээд чилээрхэж эмчлэн сувилсан авч засарсан үгүй, наснаас нөгчив. Энэ нь улаагчин гахай жилийн долоон сарын 12 бөгөөд Европын 1227 оны 8 сар бүлгээ. Чингис 66 наснаа ийнхүү эцэслэв. Хааны биеийг ухмал зандан хайрцаг дор агуулж, алтан цагаригаар бүслэн, их ёслол дор оршуулж, харь хүн үл мэдтүгэй хэмээн, түмэн адуугаар гишгүүлэн, газрыг тэгшилжээ.

	 

	ӨГӨӨДЭЙ, ГҮЕГ, МӨНХ НАРЫН ҮЕ

	Чингисийн 66-аас 99 он хүртэлх явдал. Чингис хааны суурин дор түүний батлан тэмдэглэсэн гуравдугаар хөвүүн Өгөөдэй, Өгөөдэйн дараах түүний ахмад хөвүүн Гүег, Гүегийн дараа Тулуйн ахмад хөвүүн Мөнх нар уламжлан, хаан дор өргөмжлөгдөв. Энэ үе дор тэд Чингисийн үүсгэсэн байлдааныг үргэлжлүүлж, бусдыг дагуулан авах явдлыг явуулан, Алтан улсыг Чингисийн 71 оноо бүрмөсөн дагуулан авсан ба үүний шалтгаанаас Нангиадын Өмнөд Сүн улс лугаа удаа дараа байлдан агснаас гадна Мөнхийн томилсон Хубилай Урианхад нар өмнө зүг явж, Нанжиу31 Бамын умар дор орших Түвд Ман улсын дөчин төрлийг авчээ.

	Баруун хязгаар дор Сартуулын султан Желил (Жалил) Аддин эсэргүүцэн хөдөлснийг дарснаар үл барам Багдадын Халифат улс, Сири, Курдистан, Меспотами, Армен, Азербайжан, Абхаз, Гүрж зэрэг улсыг байлдан дагуулжээ.

	Чингисийн 79 оноо Өгэдэйн үе дор томилогдсон Зэв, Сүбээдэй нарын цэрэг Ибэри, Сибири, Кипчакийн тал, Черкас, Болгар, Оросыг аваад нэгэнт захиргааг тогтоож, дараах жил чинагш давшин, Полийг (Польшийг) авч, Герман лугаа сүрхийгээр байлдалцсан ба Унгарыг тоосон товцог болгон, тэдний эзэн дөрөвдүгээр Карл хааныг32 нэхэж, Адриатын далай хүрсэн бөгөөд бүх Европыг авахыг завдсан боловч Өгөөдэй хаан наснаас нөгчсөнөөр гэдрэг буцав. Түүнээс Чингис хааны хуваан олгосноор Ибэри, Сибири, Кипчак, Оросын газрыг Зүчийн үр сад захирав. Хотон, Уйгурын газрыг Цагаадайн үр сад захирав.

	Тулуйн үр сад үндсэн нутгийг захирав. Үүнд Өгөөдэйд олгосон газар нийлэв. Хожим Ираныг бүрэн эзэлсний хойно Мөнх хаан өөрийн дүү Хулгуг (Үлгүг) явуулав.

	 

	ХУБИЛАЙ ХААНЫ ҮЕ

	Чингисийн 99-ээс 119 он хүртэлх явдал. Мөнх хааны дараа түүний дүү Хубилай Чингисийн 99 оноо суурин дор өргөмжлөгдөв. Үүн дор Хубилайн дүү Аргабөх (Аригбөх) сууриныг тэмцэлдсэн авч хэрэг бүтсэн үгүй. Хубилай ширээн дор сууснаас хойш улсын Нийслэлийг Хархорин (эдүгээгийн Эрдэнэзуугийн тэнд агсан)-оос шилжүүлж, Бээжин дор болгоод нэгэнтээгүүр улсын дотоодыг журамтайгаар засаж, эрдэмтнийг хэрэглэн, соёл боловсролыг хөгжүүлсэн ба энэ үе Европ Аси (Ази)-ийн харилцаа нээгдсэн бүлгээ. Хубилай хаан Монголын дөрвөлжин үсгийг анх зохиолгож нийтэлсэн зэрэг тустай зүйлийг үйлдсэн нь цөөхөн үгүйг үүн дор тоочин үл барна. Нөгөөтээгүүр Нангиадын өмнөд Сүн улс лугаа үргэлжлэн байлдсаар Чингисийн 119 оноо сая бүрэн эзлэн авав.

	 

	ЮАНЬ УЛСЫН ҮЕ

	Чингисийн 119 оноос 207 он хүртэлх явдал. Хубилай хаан Сүн улсыг эзлэн аваад Чингисийн 119 оноо улсын нэрийг Юань хэмээн нэрийдэв. Эрхэм цолыг Ши зу хэмээв. Мөн оноос эхлэн Бам, Сиам, Анамыг удаа дараагаар дагуулан авснаас хойно Их Юань улс нь Умард мөсөн далайн дагуу хүн үгүй хүйтэн газраас бусад бүх Азийг Зүүн Европын хамт эзлэн оршив. Хубилайгаас хойно түүний үр ач уламжлан, есөн хаан үе уламжлан суусан нь эцсийн Тогоонтөмөр ухаант хааны үе Чингисийн 207 оноо Жү Хун ү33-д Нангиадыг алдаж, хас тамгаа аван, албат ардын хамтаар зайлан гарч, Монгол газар ирэн суув.

	 

	МИН УЛСЫН ҮЕ

	Чингисийн 207 оноос 417 он хүртэлх явдал. Түүнээс монголчууд цагаан хэрмийг өмнө хил болгож, зүүнээ Хянган уулнаас баруунаа Тэнгэр уул хүртэл Монголоо захиран суув. Байн байн Мин улсыг халдаж сандаргах буюу бага бэлэг хүргэж, хариу их бэлэг авна. Баруун, зүүн Монгол хэмээн ялгаварлагдсан нь баруун нь Чингисийн 6 дугаар үеийн авга Добу мэргэний ах Дува сохорын угсааны Дөрвөн Ойрдын ноёдын захиргааны доорх этгээд ба Зүүн нь Чингисийн угсааны ноёдын харьяат нар болой. Тогоонтөмөрийн хөвүүн Билигт хаанаас эхлэн Батмөнх Даян хаан хүртэл Монгол дор 16 хаад үе уламжлан суусан бөгөөд үүний дотор хоёр нь Ойрд угсааны хаан болох нь Юань улсын эцсийн үеэс Ойрд, Монгол харилцан тэмцэлдэх болсны учир эрх нь хааяа тийнхүү шилжин агсан ажгуу. Батмөнх даян хааны арван нэгэн хөвгүүний отгон Гэрсэнз жалайр хунтайж Халхыг хувь эзэлсний дараа түүний долоон хөвүүн долоон хошуу болсны үр сад нь Халх дөрвөн аймгийн ноёд ба эзэлсэн газар захирсан албат ард нь мөн дөрвөн аймгийнх болно. Батмөнх даян хааны бусад хөвүүд цөм Дотоод Монголыг эзэлсэн тул түүний ахмад хөвүүн Төрболдын хөвүүн Боди-Алаг, түүний хөвүүн Дарайсангүдэг, түүний хөвүүн Түмэн засагт хан, түүний хөвүүн Буянцэцэн хан, түүний хөвүүн Цахрын Лигдэн хутагт хаанд хүрээд Чингисийн 473 оноо Манж дор дарагдав. Энэ нь Монголын эцсийн хаан болой. Түүнээс Дотоод Монгол Манж дор дагаар оров.

	 

	ДАЙЧИН УЛСЫН ҮЕ

	Чингисийн 473 оноос 750 он хүртэлх явдал. Чингисийн 399 он дор төрсөн Нурхач баатар хэмээгч Зүрчиний (Манж) угсааны нэгэн хүн Манжийн төрийг мандуулна хэмээн оролдсоор хэрэг бүтээж, өөрийн биеийг Тайзу хан хэмээн өргөмжлөх зэргээр явсны хөвүүн Амбагай хэмээгч, Лигдэн хутагт хааныг дарсан зэрэгцээгээр Мин улсын эцсийн үе дор эрх баригчид нь ардыг дарах, хяхах хэтэрхий болсноор энд тэнд олон газар тэмцэл гарсан дор төв засгийн газар нь хүчин мөхсөдсөн цагийг ашиглаж туслах нэрийдлээр Бээжинг авсан буй.

	Чингисийн 483 оноо түүний хөвүүн Дайчин улсыг байгуулсны үе Дундад улсыг нийтээр эзлэх болсноос хойш Монголыг эзлэх санаа тавьсан нь Дөрвөн Ойрдын довтолгооны дор Халх Монгол тэсвэрлэн чадах үгүй болсноос Дайчин улсын тусламжийг хүлээв.

	Чингисийн 530 оноо Халх Манж хааны зарлигт эрхшээлээр Долоннуурын газар чуулган чуулж, Дайчин улс дор дагаар оржээ. Дараагаар Дайчин улсаас Зүүнгар дор цэрэг илгээж, байлдан агсаар эцэс дор ихэд сүйтгэлийг гаргаж, сая тэднийг хатуу догшноор хядав.

	Чингисийн 594 оноо Дөрвөн Ойрдыг бүрмөсөн дагуулав. Үүнээс Дотоод, Гадаад, Ойрд Монгол цөм Дайчин улсын захиргаанаа орсон нь монгол хүн дор манж, хятад бичиг эрхбиш сургах зэргээр үндэсний мэдрэлийг алдагдуулах олон зүйлийн явдлыг явуулснаас гадна монголчууд тэдний доор олон жил боолчлогдон явж, элдэв дарлагдал ба ичгүүр гутамшгийг хүлээн үл тэсвэрлэхдээ эцэст эртний түүхээ дурдан санаж, Чингисийн 750 оноо Дайчин улсаас салж, тусгаар төрийг байгуулав. Дотоод Монгол оролцсон боловч эцэс дор бүтсэн үгүй.

	 

	МОНГОЛЫН ШИНЭ УЛС МАНДСАН ҮЕ

	Чингисийн 750 оноос 775 он (Монгол улсын 1-ээс 26 он) хүртэлх явдал.

	Сүүлийн үе дор Манжийн дарлах мөлжих нь хүлцэш үгүй болж, бас шинэ засгийн бодлогыг явуулна хэмээн Монгол газраа тарианы иргэдийг оруулж эзэрхэх зэргээр үндсэн язгуурыг баллах явдлыг үүсгэх дор Халхын Түшээт хан аймгийн Дайчин ван Ханддорж, да лам Цэрэнчимид, Дотоод Монголын түшмэл Хайсан нар тусгай төр байгуулахыг зөвлөлдөн хэлэлцэж тогтоод саналыг наймдугаар Богд Жабзундамба хутагт дор айлтгаж, дараагаар халхын олон засаг ноёд тэргүүтнийг хуралдуулан, хаант Засагт Орос Улсаас тусламж олж Монгол дор байсан Манжийн амбаныг хөөв.

	Чингисийн 750 оноо Монголын улс төрийг тийнхүү байгуулж, өвлийн дунд сарын шинийн еснөө Богдыг шашин төрийг хослон баригч хаан өргөмжилсөн ба тавдугаар оноо байгуулсан Монгол, Орос, Хятад гурван этгээдийн гэрээ бичгээр дан ганц Гадаад Монгол өөртөө эзэрхэх автономит улс болов.

	Дотоод Монгол Хятадын захиргаанаа хэвээр хоцров. Есдүгээр оныг хүрээд хятадын генерал Сюй-гийн цэргийн хүчин дор автагдан, төрөө устгагджээ.10 дугаар оны намар Японы түлхээсээр цагаан намын хулгай барон Унгерн Монгол дор бүхий хятад цэргийг байлдан хөөж, гавьяаг завшин, хүчнийг олж, улаан цэрэг лүгээ байлдсугай хэмээн ирээд монголын Цэвээн тэргүүн лүгээ нөхөрлөн байлдсаар хятад цэргийг хөөснөөр 11 дүгээр оноо Монголын автономит засаг дахин байгуулагдаж, мөн оны цагаан сарын 15-наа Богд ширээнээ гэдрэг өргөмжлөгдөв. Гэтэл автономит мөхөж, ард түмний дарлагдал улам хатуу болохын сацуугаар дотоод гадаадын харгис мөлжимтгий этгээдээс монгол ард түмнийг хамгаалан авч, газар орныг эзлүүлэн эрх чөлөөг мандуулахын тул ардын нам байгуулагдсанаар Сүхбаатар нарын зэрэг долоон нөхөд хойд зэргэлдээ шинэ бүтсэн Зөвлөлт улс дор одон, хувьсгалын удирдагч Ленин лүгээ учрах зэргээр тусламжийг олж ирээд журмын цэргийг байгуулан, мөн оноо гэ мин ба цагааны үлдэгдлийг байлдан хөөв. Чингисийн 760 он бөгөөд Монгол улсын 11 оны хуучин улирлын 6 сарын шинийн 6-наа улсын эрхийг шилжүүлэн авч, ардын засгийг байгуулан, Богдыг хэмжээт эрхт хаан дор өргөмжлөв. Чингисийн 763 он бөгөөд Монгол улсын 14 оны 5 сарын 20-ноо Богд наснаас нөгчсөний хойно мөн оны 7 сарын 11-нээ Бүгд Найрамдах Ард Улс болж, 11-р сард улсын анхдугаар их хурлыг хуралдуулсан нь олон аймгийн төлөөлөгчид хийгээд Буриадын автономит бүгд найрамдах улс, Дотоод Монголын намаас баяр хүргэгчид ирцгээж, Монгол үндэстэн дор удтал үзэгдээгүй сонин гайхамшигт явдал болж, олон ард түмний сэтгэлийг ихэд хөдөлгөсөн бөгөөд БНМАУ-ын Үндсэн хуулийг баталсан нь: Чингисийн 763 он, Монгол улсын 14 он 11-р сарын 26-ны үдийн хойд 4 цаг 14 минут дор бүлгээ. Үүнээс уламжлан, Бүгд Найрамдах Монгол улс улмаар мандан хөгжсөөр бүхий ба улам хөгжих байдлыг олны мэдсээр бүхий хэрэг тул энэхүү Монголын түүхийн товч үүнийг Чингисийн 775 он (Монгол Улсын 26 он) дор бичив.

	 

	Өчүүхэн шүлэглэлээр төгсгөхүй нь:

	 

	Манай Монгол улс маш эртний улс аа 

	Монголын яруу түүх магад их гэрэлтэй

	Гэгээн наран мандсаар хангай говийг гийгүүлсэн 

	Хэдэн мянган жилээс бид энд оршсоор

	Хэдийнээ балар цаг таван мянган жилийн өмнө 

	Хойд газар оршиж хол ойрыг хувьсгасан 

	Хүннүгийн үе хүрээд хүчирхэг улсыг мандуулсан 

	Хянган уулын тэндээс Тэнгэр уулыг тулсан 

	Энэхүү Хүннүгийн улс хоёр мянган жилийн тэртээ 

	Өмнө Нангиадыг сүрдүүлж урт хэрмийг цогцлуулсан 

	Ромын улсыг хүрч, Европ дахиныг сандруулсан 

	Өөрийн дурсгалт зүйлээ Монгол орондоо хоцроосон

	Сяньби Тобагийн Монгол шастир түүхийг залгамжилсан 

	Түрэг, Уйгуртай нийлж төрөлх орноо сахисан 

	Харь хязгаар газар дор Хитан улсыг байгуулсан 

	Гадаадын дайсан алин дор хэзээд эрэлхэг явсан. 

	Хаан Чингисийн үе дор хамаг улсын тэргүүн дор 

	Хөх Монголын үрс хуяг дуулгаа засцгаасан 

	Хоромсого саадгаа агсаж, хүлэг морио ташуурдсан 

	Холхи ойрхийг нэгтгэж, хүний түүхнээ манлайлсан 

	Мянган голыг гаталсан морин туурайн гавьяа 

	Найман зүг дор мандсан эцэг өвгийн гавьяа 

	Нармай төрийг байгуулсан дэлхий дахинаа гавьяа 

	Манай өнгөрүүлсэн түүх хүн төрөлхтнөө гавьяа 

	Монгол хэмээх нэгэн нэр ертөнцийн чихнээ дуурьсгалтай 

	Монголын тул хэмээх сэтгэл манай зүрхнээ холбоотой 

	Өсөхөөс сурсан үндсэн хэл орхиж болош үгүй соёл мөн 

	Үхтэл орших төрөлх нутаг салж болош үгүй орон мөн өө 

	Хангай дэлхий хэвээр атал хүний явдал их л хувирсан 

	Хойших мөрийг харж, урагших замыг давшилтай 

	Харийн хөнөөл хэтрэх дор үндэсний хувьсгал гарсан шүү 

	Түмэн оны энхийг ийнхүү тэмцэн бүтээнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


2006 оны хэвлэлийн Хэвлэн нийтлэлийн мэдээлэл:

	Дашдоржийн Нацагдорж

	 

	ТҮҮХИЙН ТОВЧ

	 

	Хэвлэлд бэлтгэсэн Д. Цэдэв

	 

	“Цагаан бамбарууш” хэвлэлийн газар эхийг бэлтгэв. 

	Хэвлэлийн газрын ерөнхий редактор Жалайр М. Баттөгс

	Хавтасны загвар, монгол бичгийн бичвэрийг Ц. Тамир хийв. 

	Компьютерт шивж, эхийг бэлдсэн Бамбар

	
Заметки

		[←1]
	 Шинжлэх ухааны хүрээлэнгээс шинэ сэтгүүл гаргах тухай төлөвлөгөө, түүнд захиалж бичүүлэх зүйлийн гарчгийг 1931 онд Д. Нацагдорж боловсруулсан гар бичмэл Монгол улсын Түүхийн төв архивд хадгалагдан үлдсэн. Түүний “Шинжлэх ухааны бүлэг”-ийн 6 дугаар зүйл “Бичиг үсэг хэрхэн дэлгэрсний товч. Нацагдорж” хэмээжээ. Ийнхүү төлөвлөснийгөө Д. Нацагдорж хэрхэн хэрэгжүүлснийг Шинжлэх ухааны хүрээлэнгийн тэргүүлэгчдэд тус хүрээлэнд оюутан болсоор нэг жил илүүгийн хугацаанд (14 сар) гүйцэтгэсэн ажлын дүнг тодорхойлохдоо “2. Хүрээлэнгийн сэтгүүл дор дэлхийд бичиг үсэг хэрхэн дэлгэрсний товч, радиогийн учир, латин хэлний уг гарвалийн тухай эдгээр гурван зүйл ба уран зохиолын ангид шүлэг хоёрыг латинаар бичсэн” (1932. 3. 16) хэмээжээ. Эдгээр нь сэтгүүлд төлөвлөсөн ёсоор хэвлэгдээгүйн дотор “Бичиг үсэг хэрхэн дэлгэрсний товч түүх” орно. Монгол улсын Түүхийн төв архивд хадгалагдаж үлдсэн “Их Нацагдорж” нэрээр бүхий гар бичмэл эхийг баримтлан нийтлүүлэв. Уул өгүүллийг “Дуусашгүй амьдрал” номд [(эмхэтгэсэн Д. Мягмарсүрэн, Л. Балдан) УХГ. Улаанбаатар. 1978. 21-23 дугаар тал] шинэ үсгээр нийтэлсэн болно.




	[←2]
	 15 х 20 см хэмжээний гонзгой цааснаа хортой харандаагаар хөндлөн бичиж, засварыг ногоон өнгийн бэхээр хийсэн Д. Нацагдоржийн “Монголын түүхийн товч”-ийн гар бичмэл эх Монгол улсын Түүхийн төв архивын сан хөмрөгт хадгалагдан үлджээ. Энэхүү гар бичмэл эхийг Нацагдоржийн “Монголын түүхийн товч” нэрээр “Шинэ толь” хэмээх сэтгүүл бичгийн 1936 оны 6-7 дугаар сарын 3-4 дүгээрийн 38-59 дүгээр талд нийтлүүлсэнтэй тулган үзэж, хэвлэлд бэлтгэв. “Шинэ толь” хэмээх сэтгүүл бичигт нийтлэгдсэн Д. Нацагдоржийн “Монголын түүхийн товч”-ийн “Чингис хааны үе”-ээс хойших хэсгүүдийг Монгол улсын Шинжлэх ухааны Академийн Түүхийн хүрээлэнгийн “Түүхийн судлал” [(Studia historica...) Tomus XXVII-XXVIII. Fasc 1-13 Улаанбаатар. 1994. 112-119 дүгээр тал]-д шинэ үсгээр буулгаж нийтлүүлсэн нь бий. Уул “Түүхийн судлал”-ын 119 дүгээр талд “Шинэ толь” сэтгүүлийн №3-4-ийн 46-49 дүгээр талд нийтлэгдсэнийг эх болгов” хэмээсэн нь хуудасны дугаарын хувьд буруу зөрүүтэйгээр бичжээ. 
“Түүхийн судлал”-д “төрсөн”, “оршсон”, “эртхэн”, “илгээн”, “эхлэн”, “эцсийн” хэмээх үгсийг орхиж, төгсгөлийн шүлэгт “монгол хэмээх нэгэн нэр ертөнцийн чихнээ” гэсний дараа “дуурьсгалтай” гэсний өмнө “гүнээ” гэсэн үг нэмснийг 
“товрог” гэсэн үгийг “товцог”, 
“ардын” гэсэн үгийг “иргэний”, 
“нөхөрлөн” гэхийг “нүүрлэн” гэж шинэ үсэгт буулгасныг уг бүтээлийг шинээр хэвлэлд бэлтгэхэд анхааралдаа авч, эхийн дагууд болгов. 
Түүнчлэн “Бүрэн зохиол” дэд боть (2006)-д “эсэргүүцэн” гэснийг “хэрэлдүүлэн”, “долоон” гэснийг “тулган” болгож хэвлэсэн хэд хэдэн мадгийг залруулав. 
Д. Нацагдорж “Монголын түүхийн товч”-доо судар бичигт тэмдэглэгдсэн улс аймгууд, хаад ноёдын нэрсийг хэрэглэсэн нь үлэмж. Тэр бүхнийг монгол үсгээр тэмдэглэх буулгахад бэрхшээлтэй нь аргагүй үнэн. Иймээс “Шинэ толь” хэмээх сэтгүүл бичгийн 1936 оны 3-4 дүгээрт болон Д. Нацагдоржийн “Бүрэн зохиол” (Дэд боть) 2006, 167-177 дугаар талд нийтэлсэн “Монголын түүхийн товч”-ийг дахин нягталж гарах нэр усны бичлэг дуудлагыг зөв болгох үүднээс дор дурдсанаар жагсааж хятад ханз үсгийг хаалтнаа давхар хийв. Энэхүү улс аймаг, хаад ноёдын нэрсийг тулгахад Бээжингийн их сургуулийн профессор Чен Ганлуи хэмээх Дулаан, оюутан Жоу Юүвэ нар хүчин зүтгэл гаргасныг дурдсугай.




	[←3]
	 Шан Рун (山戎)




	[←4]
	 Суан Ю (轩于)




	[←5]
	 Рун ди (戎狄)




	[←6]
	 Хун Жоу (荤粥) Суан Юнь (猃狁)




	[←7]
	 Жоу Ёоу ван (周幽王)




	[←8]
	 Бао Сы (褒姒)




	[←9]
	 Бин (邠)




	[←10]
	 Ян Жао Чи (燕赵齐)




	[←11]
	 Чин гүрэн (秦朝)




	[←12]
	 Мурун хуан (慕容皝)




	[←13]
	 Туо ба (拓跋)




	[←14]
	 Юань Вэй (元魏)




	[←15]
	 Суо Тоу (索头)




	[←16]
	 Шэнь И (什翼)




	[←17]
	 Хойд Янь (北燕)




	[←18]
	 Ся (夏)




	[←19]
	 Жоу (周)




	[←20]
	 Чи (齐)




	[←21]
	 Тэлө (铁勒)




	[←22]
	 Мочоу (默啜)




	[←23]
	 Гэса Тэлө (葛萨特勒)




	[←24]
	 Жан Син көхан (彰信可汗)




	[←25]
	 Зү Луоу (掘罗勿)




	[←26]
	 Кидан (契丹)




	[←27]
	 Елю Абаози (耶律阿保机)




	[←28]
	 Бохай (渤海)




	[←29]
	 Да Ляо (大辽)




	[←30]
	 Шипинхэ (石屏河)




	[←31]
	 Өмнө Жао (Да ли) (南诏(大理))




	[←32]
	 дөрөвдүгээр Карл хаан (王贝拉四世)




	[←33]
	 Жу Хун У (朱洪武)

